Na osnovu člana 22 stav 2. Zakona o izvršenju Budžeta Kantona Sarajevo (“Službene novine Kantona Sarajevo, broj 8/11)  i člana 22. i 24. stav 1. Zakona o Vladi Kantona Sarajevo ("Službene novine Kantona Sarajevo", broj 24/03 - prečišćeni tekst), Vlada Kantona Sarajevo, na  ____ sjednici održanoj _______ 2011. godine, donijela je  

 UREDBU

O OPŠTIM KRITERIJIMA ZA RASPODJELU SREDSTAVA ZA RAD NEPROFITNIH ORGANIZACIJA I UDRUŽENJA KOJA SE FINANSIRAJU - SUFINANSIRAJU IZ BUDŽETA KANTONA SARAJEVO  

DIO PRVI

Član 1.

(Predmet uredbe)  

Ovom uredbom  utvrđuju se opšti i posebni kriteriji za raspodjelu sredstava za rad neprofitnih organizacija i udruženja planiranih u Budžetu Kantona Sarajevo, način podnošenja zahtjeva za dodjelu sredstava, način doznačavanja sredstava i nadzor nad utroškom sredstava od strane udruženja.  

Član 2.

(Zahtjev za dodjelu sredstava)  

(1) Zahtjeve za dodjelu sredstava neprofitne organizacije i udruženja dostavljaju nosiocima budžetskih sredstava sa dokazima iz kojih se vidi ispunjenost opštih i posebnih kriterija. 

(2) Nosioci budžetskih sredstava svojim pojedinačnim aktima u skladu sa ovom uredbom  odlučuju o rasporedu sredstava na svojoj poziciji. 

(3) Sredstva su planirana na pozicijama nosilaca budžetskih sredstava koja, uz saglasnost Ministarstva finansija, odobrava Vlada Kantona Sarajevo. 

(4) Sredstva iz Budžeta Kantona Sarajevo za rad neprofitnim organizacijama i udruženjima dodjeljuju se na osnovu javnog poziva koji raspisuje nosilac budžetskih sredstava za svaku budžetsku godinu.

(5) Javni poziv iz stava (4) ovog člana objavljuje se na internet stranici Kantona Sarajevo i u najmanje jednim dnevnim novinama visokog tiraža koja se distribuiraju na području cijele Bosne i  Hercegovine.

DIO DRUGI 

Član 3.

(Nosioci budžetskih sredstava)

Nosioci budžetskih sredstava u Budžetu koji su planirali finansiranje udruženja i neprofitnih organizacija su sljedeći:  

a) Kabinet predsjedavajuće Skupštine Kantona Sarajevo;  

b) Kabinet premijera Kantona Sarajevo;  

c) Ministarstvo prostornog uređenja i zaštite okoliša;  

d) Ministarstvo obrazovanja i nauke;  

e) Ministarstvo kulture i sporta;  

f) Ministarstvo za rad, socijalnu politiku, raseljena lica i izbjeglice;  

g) Ministarstvo zdravstva;  

h) Ministarstvo za boračka pitanja;  

i) Ministarstvo prometa i komunikacija;  

j) Ministarstvo finansija;  

k) Ministarstvo privrede;

l) Ministarstvo unutrašnjih poslova;

lj)Profesionalna vatrogasna brigada.  

Član 4.

(Opšti kriteriji)

(1) Opšti kriteriji su:  

a) registracija udruženja na bilo kojem nivou vlasti u Bosni i Hercegovini;

b) realizacija projekata udruženja koja doprinose razvoju i afirmaciji  Kantona


Sarajevo;

c) ekonomska opravdanost projekta koje udruženje predlaže i sprovodi;

d) program rada za tekuću godinu sa obrazloženjem; 

e) izvještaj o urednom finansijskom poslovanju (bilans stanja, bilans uspjeha i narativni izvještaj za prethodnu godinu;

f) finansijski izvještaj o utrošku sredstava za projekte odobrene u prethodnoj godini;

g) organiziranost i broj članova udruženja;  

h) rezultati i uspjesi na kantonalnom, federalnom, državnom i međunarodnom nivou.

(2) Primaoci finansijske podrške za realizaciju programa ili projekta koji nisu dostavili narativni i finansijski izvještaj o utrošku sredstava za odobreni program ili projekate za koji su imali u prethodnom periodu odobrena budžetska sredstva ne mogu biti prihvaćeni za finansiranje programa ili projekata za narednu godinu.

(3) Dokumentacija koja se treba dostaviti prilikom prijave projekata:

a) Popunjen obrazac za aplikaciju za finansiranje/sufinansiranje projekta, koji sadrži: naziv projekta, opis problema/potreba, kratak opis projekta, ciljevi, ciljne grupe, plan ralizacije projekta, trajanje projekta, osoblje i budžet;

b) Rješenje o registraciji;

c) Uvjerenje o poreskoj registraciji – identifikacioni broj;

d) Uvjerenje o izmirenim poreskim obavezama;

f) Uvjerenje o izmirenim porezima i doprinosima za zaposlenike (ukoliko ima zaposlenika);


g) Bilans stanja i bilansa uspjeha ovjereni od strane nadležne poreske uprave za 
prethodnu godinu i


h) Izvještaj o utrošku sredstava za projekte odobrene u prethodnoj godini.

Član 5.

(Posebni kriteriji) 

Posebni kriteriji definisani po oblastima su:  

a)    Oblast zaštite okoliša  

1) projekti i programi zaštite okoliša i očuvanja prirodnog bogatstva,

2) aktivnost i uključivanje što većeg broja invalida u rad udruženja, 

3) projekti zaštite okoliša od buke i zagađenosti,



4)  aktivnost i uključivanje što većeg broja pripadnika nacionalnih manjina 

u rad udruženja.

b)    Oblast obrazovanja i nauke  

1) projekti zaštite školske omladine sa invaliditetom, radi njihovog lakšeg školovanja i zapošljavanja, 

2) aktivnosti u borbi protiv toksikomanija, 

3) odgojni i društveni značaj, 

4) podrška i pomoć mladima u izvangradskim sredinama, 

5) program vannastavnog angažiranja djece i mladih, 

6) masovnost i razvojna funkcija, 

7) program za podršku talentiranim učenicima i studentima, 

8) školske i studentske obrazovne manifestacije,  

9) aktivnost i uključivanje što većeg broja invalida u rad udruženja,

10) projekti i aktivnosti na organizovanju edukacije/kurseva za učenje znakovnog 
jezika i jezika nacionalnih manjina za učenike, studente i nastavno osoblje,

11) rad na prevenciji nasilja među vršnjacima.  

c)    Oblast kulture i sporta:  

kultura:  


1) podsticanje stvaralaštva u oblasti kulture, 


2) uključenje što većeg broja omladine u oblast kulturno - umjetničkog 
amaterizma,  


3) interes kulturne javnosti,  


4) doprinos ukupnom razvoju kulture,  


5) afirmacija kulturnog nasljeđa,  


6) podrška mladim kulturnim stvaraocima,  

 
7) podsticaj i podrška kulturnom stvaralaštvu i afirmacija kulturnog, istorijskog i 
graditeljskog nasljeđa nacionalnih manjina.

sport:  


1) podrška razvoju sporta,


2) aktivnost i uključivanje što većeg broja invalida u rad udruženja, 

d)    Oblast rada, socijalne politike, raseljenih lica i izbjeglica  

1) projekti koji su realizovani u prethodnoj godini, 

2) projekti koji se planiraju realizovati u narednoj godini,  

3) broj uposlenih u stalnom radnom odnosu u prethodnoj godini, 

4) djelokrug rada udruženja, 

5) specifičnost potreba članova udruženja i populacije koju zastupaju, 

6) nivo potreba članova udruženja za korištenjem raznih pomagala pri zadovoljavanju svakodnevnih potreba (udruženja građana sa invaliditetom), 

7) stepen ovisnosti članova udruženja od pomoći druge osobe (udruženja građana sa invaliditetom), 

8) obim potreba članova udruženja sa posebnim tehnikama u oblasti komuniciranja i zadovoljavanje potreba iz oblasti  informisanja,  kulture i korištenja tekstova napisanih na crnom tisku (udruženja građana sa invaliditetom), 

9) nivo potreba članova udruženja za provođenje posebnih oblika rehabilitacije i resocijalizacije (udruženja građana sa invaliditetom), 

10) struktura i brojnost populacije koju udruženja kroz projekte pokrivaju, odnosno čije interese štite (humanitarne organizacije i ostala udruženja iz oblasti rada, socijalne politike, raseljenih lica i izbjeglica), 

11) aktivnost i uključivanje što većeg broja invalida u rad udruženja,

12) projekti i aktivnosti na realizaciji stimulativnih mjera zapošljavanja gluhih lica i pripadnika nacionalnih manjina,

13) projekti zaštite i borbe protiv nasilja u porodici i nasilja na osnovu spola,

14) besplatna pravna pomoć.

e)    Oblast zdravstva  

1) projekti i aktivnosti u cilju prevencije bolesti ovisnosti i toksikomanije, 

2) programi i aktivnosti prevencije bolesti i zdravstveno prosvječivanje građana, 

3) pružanja pomoći osobama sa invaliditetom, bolesnim i bespomoćnim osobama i osobama koje su žrtve nasilja, 

4) edukacija i zdravstveno prosvjećivanje mladih u cilju očuvanja i unapređenja vlastitog zdravlja i zdravlja drugih, kroz odgovarajuće projekte, promocije zdravlja i manifestacije mladih i njihove educiranosti u pogledu očuvanja zdravlja, kao i pružanje zdravstvene i druge pomoći,  

5) razvoj i unapređenje proizvodnje ortopedskih, tiflotehničkih i drugih pomagala 
za osobe sa invaliditetom i njihova nabavka,  

6) saradnja sa državnim institucijama, humanitarnim i drugim organizacijama u cilju obezbjeđenja pomoći za razvoj i unapređenje civilnog sektora zdravstvene službe,  

7) aktivnost i uključivanje što većeg broja invalida u rad udruženja,

8) aktivnost i uključivanje što većeg broja pripadnika nacionalnih manjina u rad udruženja.

f)    Oblast boračke zaštite  

1) projekti i programi kantonalnih borilačkih udruženja,

2) programi resocijalizacije i integracije borilačke populacije u društvenu sredinu (dodatna edukacija, rehabilitacija i prekvalifikacija, zadovoljenje potreba koje osobe sa invaliditetom ostvaruju na specifičan način uz korištenje specijalnih pomagala),

3) projekti očuvanja i njegovanja tradicije oslobodilačkog rata, tradicionalnost, ugled i interes javnosti (npr. obilježavanje značajnih događaja, datuma i ličnosti shodno Odluci o utvrđivanju “Kalendara za obilježavanje značajnih događaja, datuma i ličnosti iz perioda     odbrambeno-oslobodilačkog rata 1992.-1995. godine na području Kantona Sarajevo”  i Odluci o utvrđivanju “Kalendara za obilježavanje značajnih događaja, datuma i ličnosti iz perioda narodnooslobodilačkog rata 1941.-1945. godine na području Kantona Sarajevo”,

4) projekti humanitarnog karaktera sa ciljem pomoći socijalno najugroženijim pripadnicima boračke populacije,

5) saradnja udruženja sa državnim organima na svim nivoima,

6) programi odgojno društvenog značaja,

7) masovnost članstva i razvojna funkcija,

8) programi koji podstiču razvoj društva i vjersku toleranciju,

9) programi sportsko – rekreacionog i rehabilitacionog karaktera,

10) aktivnosti i uključivanje što većeg broja invalida u rad udruženja,

11) sportske manifstacije i memorijalni turniri u organizaciji borilačkih udruženja,

12) programi pomoći u liječenju, stambenom zbrinjavanju i rehabilitaciji,

13) programi pružanja besplatne pravne pomoći i usluge zastupanja pred sudovima boračkoj populaciji,

14) rješavanje problematike boračke populacije,

15) pomoći za liječenje i zdravstveno i socijalno zbrinajvanje,

16) podrška projektima pisana riječ “da se ne zaboravi i ne ponovi”

17)  i u drugim opravdanim slučajevima.

g)    Oblast prometa i komunikacija  

1) projekti zaštite okoline od buke i zagađenosti, 

2) projekti sigurnosti u prometu (posebno oni koji se odnose na bezbjednost osoba sa invaliditetom),  

3) saradnja sa drugim institucijama i organizacijama koje se bave poslovima iz ove oblasti,  

4) aktivnost i uključivanje što većeg broja invalida u rad udruženja,

5) aktivnost i uključivanje što većeg broja pripadnika nacionalnih manjina u rad udruženja. 

h)    Oblast finansija  


    projekti, programi i aktivnosti, a koji ne spadaju u nadležnost ostalih ministarstava Kantona Sarajevo. 

i)    Oblast privrede  

1) projekti razvojnog karaktera,

2) projekti za stimulisanje mladih za izučavanje starih zanata,  

3) projekti za podsticaj i očuvanje starih tradicionalnih zanata,  

4) projekti kojim se stvaraju uslovi za samozapošljavanje i novo zapošljavanje, 

5) aktivnost i uključivanje što većeg broja invalida u rad udruženja,

6) aktivnost i uključivanje što većeg broja pripadnika nacionalnih manjina u rad udruženja.

j) Oblast unutrašnjih poslova

1) programi sportsko – rekreacionog i rehabilitacionog karaktera pripadnika MUP-a Kantona Sarajevo,

2) aktivnost i uključivanje što većeg broja invalida u rad udruženja/organizacija,

3) obilježavanje značajnih događaja, datuma i ličnosti iz perioda odbrambeno-oslobodilačkog rata 1992.-1995. na području Kantona Sarajevo (“Službene novine Kantona Sarajevo”, broj 09/08),

4) aktivnost i uključivanje što većeg broja pripadnika nacionalnih manjina u rad udruženja.

k)    Oblast zaštite od požara  

1) projekti koji se odnose na zaštitu od požara, 

2) aktivnost i uključivanje što većeg broja invalida u rad udruženja,

3) aktivnost i uključivanje što većeg broja pripadnika nacionalnih manjina u rad udruženja.

DIO TREĆI

Član 6.

(Premijer, predsjedavajući/ća Skupštine i ministar finansija)

Nosioci budžetskih sredstava odlučuju o rasporedu svojih sredstava, s tim što premijer, predsjedavajuća Skupštine i ministar finansija mogu donositi pripadajuće odluke iz svih oblasti navedenih u ovoj uredbi.  

Član 7.

(Izuzetci)

(1) Finansijska sredstva, u skladu sa ovom uredbom, mogu se odobriti pojedincima i fondacijama:  

a) ukoliko svojim angažmanom, po određenom projektu doprinose razvoju  i afirmaciji Kantona Sarajevo (npr. nabavka i podrška štampanja knjiga i literature); 

b) ako su u stanju socijalne potrebe; 

c) za liječenje i zdravstveno zbrinjavanje;

d) podrška sportskim aktivnostima;

e) i u drugim opravdanim slučajevima.

(2) Političke partije, organizacije i udruženja se ne mogu finansirati.  

Član 8.

(Ostala sredstva)  

Nosioci budžetskih sredstva izuzetno mogu finansirati ili sufinansirati projekte i programe iz ostalih sredstava planiranih u Budžetu za iste namjene.  

DIO ČETVRTI

Član 9.

(Doznačavanje sredstava)  

Doznačavanje sredstva odobrenih Budžetom korisnicima iz ove uredbe vrši se u skladu sa operativnim planovima i raspoloživim sredstvima u Budžetu.  

Član 10.

(Izvještaj o namjenskom utrošku sredstava)  

(1) Nosioci budžetskih sredstava će izraditi standardni obrazac za dostavu narativnog i finansijskog izvještaja.

(2) Korisnici sredstava iz ove uredbe dužni su za sve aktivnosti dostaviti izvještaj o namjenskom utrošku sredstava doznačenih iz Budžeta u roku od 15 dana od realizacije projekta ili aktivnosti sa odgovarajućom dokumentacijom.

Član 11.

(Nadzor) 

Redovan nadzor nad utroškom sredstava vrši nosilac budžetskih sredstava i budžetska inspekcija Kantona po zahtjevu davaoca sredstava ili u okviru svojih redovnih inspekcijskih nadzora nad utroškom budžetskih sredstava.  

Član 12.

(Ostala  pitanja)

Pitanja koja se odnose na formiranje komisije, kao i sam postupak po Javnom pozivu, iz  člana 2. stav (5) utvrđuje se posebnim aktom nosioca budžetskih sredstava.  

DIO PETI 

Član 13.

(Stavljanje van snage) 

Danom stupanja na snagu ove uredbe prestaje da važi Odluka o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo (“Službene novine Kantona Sarajevo” broj 2/05).

Član 14.

(Stupanje na snagu)

Ova uredba stupa na snagu osmog dana od dana objavljivanja u "Službenim novinama Kantona Sarajevo".  

Broj: _____________



P R E M I J E R

Sarajevo, __________


   Fikret Musić

O B R A Z L O Ž E NJ E

Pravni osnov za donošenje ove uredbe utvrđen je u odredbama člana 22. stav (2) Zakona o izvršenju Budžeta Kantona Sarajevo (“Službene novine Kantona Sarajevo”, broj 8/11)  i  člana 24. stav 1. Zakona o Vladi Kantona Sarajevo (“Službene novine Kantona Sarajevo”, broj 24/03 – prečišćen tekst).

RAZLOZI

Potreba za donošenjem Odluke o dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo javila se radi realizacije novih projekata i aktivnosti neprofitnih organizacija i udruženja, kako onih registrovanih na nivou Kantona Sarajevo, tako i onih koji nisu registrovani na nivou Kantona Sarajevo, ali su njihovi projekti i aktivnosti od značaja za Kanton Sarajevo, a sve iz razloga što se realizacija projekata i aktivnosti neprofitnih organizacija i udruženja ne može ograničiti samo na organizacije i udruženja koja su registrovana u Kantonu Sarajevu, u skladu sa Zakonom o udruženjima i fondacijama u Bosni i Hercegovini (“Sl. glasnik”, br. 32/01, 42/03 i 63/08). 

Ministarstvo pravde i uprave Kantona Sarajevo pripremilo je Radni materijal Odluke o izmjeni i dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo i isti dana 29.09.2011. godine postavilo na web stranicu Ministarstva pravde i uprave Kantona Sarajevo, sa pozivom na konsulatcije upučenom Službi za Skupštinske poslove Kantona Sarajevo, Premijeru Vlade Kantona Sarajevo, svim ministarstvima Kantona Sarajevo, Centru za promociju civilnih društava i Uredu za kvalitet da u roku od 15 dana dostave svoje prijedloge i sugestije na objavljeni radni materijal.

Svoje prijedloge i sugestije na objavljeni Radni materijal Odluke o izmjeni i dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo dostavili su:

- Ministarstvo unutrašnjih poslova Kantona Sarajevo

- Udruženje “Žena žrtva rata”

- Ministrstvo privrede Kantona Sarajevo

- Nevladina organizacija “Fondacija lokalne demokratije”

- Centar za promociju civilnog društva

- Ministarstvo finansija Kantona Sarajevo

- NVO ALTRUISTA “SVJETLO” Sarajevo

Ministarstvo pravde i uprave Kantona Sarajevo sačinilo je Izvještaj na osnovu pristiglih prijedloga i sugestija na Radni materijal Odluke o izmjeni i dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo.

Kako se više od polovine članova Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju iz budžeta Kantona Sarajevo mijenja, odnosno dopunjuje, Ministarstvo pravde i uprave Kantona Sarajevo odustalo je od izmjena i dopuna navedene Odluke, te pristupilo izradi novog propisa, a saglasno članu 46. stav (3) Jedinstvenih pravila za izradu pravnih propisa u institucijama BiH (“Službeni glasnik Bosne i Hercegovine”, broj 11/05).

Novi propis urađen je saglasno članu 24. stav 1. Zakona o Vladi Kantona Sarajevo, budući da je uredba propis Vlade kojim se odlučuje o uslovima i kriterijima za raspodjelu sredstava za rad neprofitnih organizacija i udruženja planiranih u Budžetu Kantona Sarajevo

PRAVNA RJEŠENJA

DIO PRVI

U članu 1. utvrđuje se predmet uredbe i u članu 2. utvrđuje se podnošenje zahtjeva iz kojeg se vidi ispunjenost opštih i posebnih kriterija, planiranje sredstava na pozicijama nosioca budžetskih sredstava, način dodjele i transparentnost.

DIO DRUGI

U članu 3. utvrđeni su nosioci budžetskih sredstava u Bužetu Kantona Sarajevo koji su planirali finansiranje udruženja i neprofitnih organizacija, te u članu  4. i 5. opšti i posebni kriteriji za raspodjelu sredstava za rad neprofitnih organizacija i udruženja planiranih u Budžetu Kantona Sarajevo po oblastima, kao i dokumentacija koja se dostavlja prilikom prijave projekta.

DIO TREĆI 

U ovom dijelu utvrđeni su izuzetci u članu 6. nosioca budžetskih sredstava koji mogu donositi pripadajuće odluke iz svih oblasti navedenih u uredbi, kao i u članu 7. izuzetci korisnika tih sredstava, te u članu  8. utvrđena je mogućnost finansiranje ili sufinansiranja projekata i programa iz ostalih sredstava planiranih u Budžetu za iste namjene.

DIO ČETVRTI

U ovom dijelu utvrđen je način doznačavanja sredstava, obaveza dostavljanja izvještaja o namjenskom utrošku sredstava doznačenih iz Budžeta i rok, te nadzor nad utroškom ovih 

sredstava, kao i mogućnost da nosilac budžetskih sredstava posebnim aktom reguliše  pitanja koja se odnose na formiranje komisija i sam postupak po Javnom pozivu.

DIO PETI

U ovom dijelu članom 13. stavlja se  van snage Odluka o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz Budžeta Kantona Sarajevo (“Službene novine Kantona Sarajevo” broj 2/05) i u članu 14. utvrđen je rok za stupanje na snagu ove uredbe.

FINANSIJSKA SREDSTVA

Za realizaiju ove uredbe biće potrebno obezbijediti finansijska sredstva u Budžetu Kantona Sarajevo na dosadašnji način.

I Z V J E Š T A J

o prijedlozima i sugestijama na radni materijal Odluke o izmjeni i dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju-sufinansiraju iz budžeta Kantona Sarajevo

Svoje prijedloge i sugestije na objavljeni Radni materijal Odluke o izmjeni i dopunama Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo dostavili su:

- Ministarstvo unutrašnjih poslova Kantona Sarajevo

- Udruženje “Žena žrtva rata”

- Ministrstvo privrede Kantona Sarajevo

- Nevladina organizacija “Fondacija lokalne demokratije”

- Centar za promociju civilnog društva

- Ministarstvo finansija Kantona Sarajevo

- NVO ALTRUISTA “SVJETLO” Sarajevo

Ministarstvo unutrašnjih poslova Kantona Sarajevo u potpunosti je saglasno sa izmjenama u dostavljenom Radnom materijalu. Izmjenama su uvaženi već ranije dostavljeni prijedlozi Ministarstva unutrašnjih poslova Kantona Sarajevo (odgovor na akt Stručne službe Vlade broj: 16-01-10491-1/11 od 28.07.2011, naročito u pogledu uvrštavanja oblasti unutrašnjih poslova na listu u Odluci, u dijelu opštih i posebnih kriterija.

Udruženje “Žene žrtve rata” nema nikakvih primjedbi i sugestija na dostavljeni radni materijal i sa istim je saglasno.

Tačka I Radnog materijala

Ministarstvo privrede Kantona Sarajevo predlaže da tačka I u Radnom materijalu glasi:

“U Odluci o opštim kriterijima za raspodjelu sredstava za rad neprofitnih organizacija i udruženja koja se finansiraju-sufinansiraju iz budžeta Kantona Sarajevo (“Službene novine Kantona Sarajevo”, broj 2/05) u tačci III u stavu (1) iza podtačke 11. dodaju se nove podtačke 12. i 13. koje glase:

“12. Ministarstvo privrede;

  13. Ministarstvo unutrašnjih poslova;”

Dosadašnja podtačka 12. postaje podtačka 14.

PREDLAGAČ:

Naime članom 53. Jedinstvenih pravila za izradu pravnih propisa u institucijama Bosne i  Hercegovine (“Službeni glasnik Bosne i Hercegovine” broj 11/05), formulacija dopune dijela članova može biti dvojaka, a jedan od načina je ako se dopuna propisa vrši dodavanjem, kao npr. stava ili stavova, formulacija je sljedeća: 

“U članu x. iza stava (2) dodaje se novi stav (3) koji glasi: “(3)....” ili ako se član x. sastoji od tri ili više stavova, tada se odredba nastavlja još jednim stavom koji glasi: “Dosadašnji stav (3) postaje stav (4)”. 

Predlagač je pristupio prvom načinu izrade propisa iz razloga što izaziva manje “šarenila” u citiranoj odluci i bilo bi teže snalaženje prilikom primjene iste od strane zaintresiranih lica ukoliko bi se primjenio predloženi način izrade propisa od strane Ministarstva privrede.

Međutim nakon obavljenih konsultacija na radni materijal predložene Odluke, predlagač je pristupio izradi novog propisa u skladu sa članom 46. stav (3) navedenih Pravila iz  razloga jer se mijenja, odnosno dopunjuje više od polovine članova, tako da se prihvata ovaj prijedlog Ministarstva privrede.

Tačka II važeće Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo

Ministarstvo finansija Kantona Sarajevo predlaže da se u tačci II važeće Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo treba dodati:

“Sredstva iz Budžeta Kantona Sarajevo za rad neprofitnim organizacijama i udruženjima dodjeljuje se na osnovu javnog poziva koje raspisuje nosilac budžetskih sredstava za svaku budžetsku godinu, te da se javni poziv objavljuje na internet stranici Kantona i dnevnim novinama”.

PREDLAGAČ:

Prihvata se prijedlog Ministarstva finansija.

Tačka II Radnog materijala

Nevladina organizacija “Fondacija lokalne demokratije”, u članu IV stav 1. važeće Odluke (opšti kriteriji), predlaže dopunu formulacije kriterija “registracija udruženja na području Kantona Sarajevo” u smislu: “da je projekat namijenjen građanima sa područja Kantona”, obrazlažući da postojeća formulacija isključuje mogućnost finansiranja udruženja koja svoje djelatnosti vrše pretežito na području Kantona Sarajevo, bez obzira na njihovu registraciju, što dovodi do nejednakosti u pružanju mogučnosti i pristupu sredstvima.

PREDLAGAČ:

Razlog, odnosno jedan od ciljeva izmjene i dopune Odluke o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Katnona Sarajevo je upravo da udruženja i fondacije imaju slobodu djelovanja na cijelom području Bosne i Hercegovine, bez obzira gdje su se registrovali, pa je iz tog razloga i pristupljeno izmjeni opštih kriterija u tačci IV podtačka 1, tako što se predlaže riječ “registracija” da se zamjeni sa riječima: “realizacija projekata”.

Centar za promociju civilnog društva predlaže da se stav IV Opći kriteriji – preformulišu tako da glasi: “1. Udruženja koja sudjeluju na javnom pozivu/konkursu za odobravanje projekata koji se finansiraju-sufinansiraju iz budžeta Kantona Sarajevo, moraju: a) biti upisane u Registar udruženja/udruge bilo kojeg nivoa vlasti u BiH (registracija), b) realizirati projekte na području Kantona Sarajevo.

PREDLAGAČ:

Prijedlog se djelimično prihvata uz obrazloženje koje je već dato Nevladinoj organizaciji “Fondacija lokalne demokratije”.

Ministarstvo finansija Kantona Sarajevo predlaže da se u tački IV podtačka 1. iza riječi “registracija” treba dodati “i realizacija projekta”.

PREDLAGAČ:

Predlagač je izvršio preformulaciju po prijedlozima ranijih konsultanata na radni materijal Odluke, tako da je u podtački:

“1. registracija udruženja na bilo kojem nivou vlasti u Bosni i Hercegovini

  2. realizacija projekata udruženja koja doprinose razvoju i afirmaciji Kantona Sarajevo”.

Centar za promociju civilnog društva predlaže da se izbaci tačka 2. i 3. važeće Odluke, uz obrazloženjenje da NVO su neprofitne organizacije koje se finansiraju iz projekata i ne mogu unaprijed znati koji projekti će biti odobreni. Načelno postoji plan na koji poziv će se aplicirati i sa kojim projektima, kao i plan projekata koji su već odobreni i za koje se ne zna vremenski period implementacije. Do sada dostavljani programi rada bili su nedefinisani, općeniti i nisu imali svrhu.

PREDLAGAČ:

Prijedlog se ne bi mogao prihvatiti iz razloga što sva budžetska davanja moraju imati program rada, a samim tim i finansijski plan, pa tako i ova.

Centar za promociju civilnog društva predlaže da se tačka 4. važeće Odluke preformuliše tako da glasi: “Izvještaj o urednom finansijskom poslovanju (bilans stanja) i narativni izvještaj za prethodnu godinu” uz obrazloženje da do sada dostavljani finansijski izvještaji nisu bili relevantni, a bez narativnog izvještaja ne može se vidjeti da li su sredstva potrošena na efikasan i efektivan način.

PREDLAGAČ:

Prihvata se prijedlog.

Centar za promociju civilnog društva predlaže brisanje tačke 5., 6. i 7. važeće Odluke s obrazloženjem da da ove podatke treba zahtjevati u jedinstvenom aplikacionom obrascu za projekte koji se finansiraju iz budžeta Kantona Sarajevo, kako bi se mogla ocjeniti relevantnost organizacije za realizaciju zadataka koji su navedeni u projektnom prijedlogu.

PREDLAGAČ:

Prijedlog se ne prihvata iz razloga što se u jedinstvenim obrascima za projekte  koji se finansiraju iz budžeta Kantona Sarajevo ne može tražiti ispunjavanje opštih kriterija  koji nisu propisani Odlukom o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo.

NVO ALTRUISTA “SVJETLO” Sarajevo predlaže da se u tačci IV važeće Odluke doda novi stav: 

“Primaoci finansijske podrške za realizaciji programa ili projekta koji nisu dostavili narativni i finansijski izvještaj o utrošku sredstava za odobreni program ili projekat ne mogu biti prihvaćeni za finansiranje/sufinansiranje programa ili projekaa za narednu godinu”.

PREDLAGAČ:

Prijedlog se prihvata.

NVO ALTRUISTA “SVJETLO” Sarajevo uz navedene opšte kriterije, treba dodati i poglavlje: 

“Dokumentacija koja se treba dostaviti prilikom prijave projekata:

· Popunjen obrazac za aplikaciju za finansiranje/sufinansiranje projekta, koji sadrži: naziv projekta, opis problema, kratak opis projekta, ciljevi, ciljne grupe, plan ralizacije projekta, trajanje projekta, osoblje i budžet;

· Rješenje o registraciji;

· Uvjerenje o poreskoj registraciji – identifikacioni broj;

· Uvjerenje o izmirenim poreskim obavezama;

· Uvjerenje o izmirenim doprinosima za zaposlenike (ukoliko ima zaposlenika);

· Bilans stanja i bilansa uspjeha ovjereni od strane nadležne poreske uprave za prethodnu godinu i

· Izvještaj o utrošku sredstava za projekte odobrene u prethodnoj godini”.

PREDLAGAČ:

Prijedlog se prihvata.

NVO ALTURISTA “SVJETLO” Sarajevo – Poglavlje Posebni kriteriji definisani po oblastima, umjesto nabrajanja koji su to kriteriji treba stajati: Nosioci budžetskih sredstava u Budžetu koji su planirali finansiranje udruženja i neprofitnih organizacija iz člana III, će za svaku budžetsku godinu definisati posebne kriterije.

PREDLAGAČ:

Prijedlog se ne bi mogao prihvatiti iz razloga što bi to značilo da nema nikakvih mjerila  za  programe i projekte koji mogu aplicirati u određenim oblastima.

Tačka III Radnog materijala

Ministarstvo privrede Kantona Sarajevo sugeriše da bi u tačci III Radnog materijala riječi: “- aktivnosti i uključivanje što većeg broja pripadnika nacionalnih manjina u rad udruženja” trebale biti navedene i u podtačkama d), f) i i), s obzirom da nisu navedene u važećoj Odluci o opštim kriterijima za raspodjelu sredstava za rad neprofitnih organizacija i udruženja koja se finansiraju – sufinansiraju iz budžeta Kantona Sarajevo.

PREDLAGAČ:

Prihvata se sugestija Ministarstva privrede Kantona Sarajevo.

Nevladina organizacija „Fondacija lokalne demokratije“, u članu Va), (posebni kriteriji, oblast obrazovanja i nauke) važeće Odluke predlaže dopunu kriterija u smislu da se uključi „rad na prevenciji nasilja među vršnjacima“ kao poseban kriterij.

PREDLAGAČ:

Prijedlog se prihvata.

Nevladina organizacija „Fondacija lokalne demokratije“, u članu Vc) važeće Odluke, kao dopunu predlaže posebnu kategoriju „projekti zaštite i borbe protiv nasilja u porodici i nasilja na osnovu spola“.

PRELAGAČ:

Prijedlog se prihvata.

Ministarstvo finansija Kantona Sarajevo mišljenja je da se u tački V stav 1. važeće Odluke ne treba dodavati podtačke: k) oblast pravde i uprave i l) oblast unutrašnjih poslova jer su kriteriji navedeni u ovim podtačkama sadržani u drugim oblastima ili iste treba uvrstiti u oblasti koje su već definisane u Odluci.

PREDLAGAČ:

Prijedlog se djelimično prihva iz razloga što je sufinansiranje, odnosno finansiranje neprofitnih organizacija i udruženja iz budžeta Kantona Sarajevo u ovim oblastima od izuzetnog značaja za Kanton Sarajevo i proističu iz zakonskih obaveza, a samo premijer, predsjedavajuća Skupština i ministar finansija mogu donositi pripadajuće odluke o sufinansiranju, odnosno finansiranju neprofitnih organizacija i udruženja iz budžeta Kantona Sarajevo iz svih oblasti navedenih u Odluci.

NVO ALTRUISTA “SVJETLO” Sarajevo između tačke V i VI važeće Odluke predlaže da se doda:

“Nosioci budžetskih sredstava su obavezni raspisati javni poziv za dodjelu sredstava. Javni poziv treba biti otvoren najmanje 15 dana.

Nakon odabira korisnika budžetskih sredstava, nosilac budžetskih sredstava je obavezan objaviti rezultate Javnog poziva, a prema zahtjevu učesnika Javnog poziva dostaviti I pismeni odgovor sa obrazloženjem razloga o prihvatanju ili neprihvatanju projekta.

Svi odobreni projekti sa nazivom nosioca, nazivom projekta, iznosom odobrenih sredstava trebaju biti objedinjeni i objavljeni na web stranici Ureda za kvalitet koji je zadužen za saradnju sa NVO-ima. Po okončanju projektnih aktivnosti pored imena nosioca projekta treba da stoji da li su potrebni izvještaji dostavljeni.

Nosioci budžetskih sredstava sa odobrenim korisnicima sklapaju Ugovor o sufinansiranju/finansiranju projekata najkasnije 30 dana od dana odabira korisnika.

Korisnici sredstava su obavezni po ralizaciji projekta dostaviti narativni i finansijski izvještaj sa kopijama računa, a što će biti bliže uređeno Ugovorom”.

U tački VI dodati stav:

“Nosioci budžetskih sredstava će u cilju odabira projekata za sufinansiranje/finansiranje formirati Komisiju i izraditi pravila ocjenjivanja pristiglih aplikacija po Javnom pozivu. Komisiju čine predstavnici tijela nosioca budžetskih sredstava i neprofitnih organizacija i udruženja, koja ne apliciraju po raspisanom pozivu. Pravila ocjenjivanja moraju sadržavati bodovnu listu koja uključuje pojedinačne kriterije i ukupni zbir bodova”.

U tačci XI dodati stav:

“Nosioci budžetskih sredstava će formirati komisiju za praćenje i ocjenjivanje odobrenih projekata, koja će na osnovu dostavljenih narativnih i finansijskih izvještaja utvrditi namjensko trošenje odobrenih sredstava u skladu sa Ugovorom. Po završenom poslu komisija sačinjava izvještaj i dostavlja ga nosiocu budžetskih sredstava”

PREDLAGAČ:

Dio prijedloga  već je  ranije prihvačen. 

Ne prihvataju se prijedlozi kojima se predlaže regulisanje samog postupka jer će to  svaki nosilac budžetskih sredstava propisati svojim aktom.

NVO ALTRUISTA “SVJETLO” Sarajevo – U tačci XI predlaže da se doda stav koji glasi:

“Nosioci budžetskih sredstava će korisnike sredstava izraditi standardni obrazac za dostavu narativnog i finansijskog izvještaja”.

PREDLAGAČ:

Prijedlog se prihvata.

P R I L O Z I

Zakon o Vladi Kantona Sarajevo (“Službene novine Kantona Sarajevo”, broj 24/03 – Prečišćen tekst) 

Član 22.  

Vlada Kantona u ostvarivanju svojih nadležnosti utvrđenih ustavom donosi uredbe, odluke, rješenja i zaključke

Član 24.  stav 1.

Uredbom se uređuju najvažnija pitanja iz nadležnosti Vlade Kantona, bliže uređuju odnosi za provođenje zakona, obrazuju stručne i druge službe Vlade Kantona i utvrđuju načela za unutrašnju organizaciju organa uprave Kantona.  

Zakon o izvršenju Budžeta Kantona Sarajevo za 2011. godinu (“Službene novine Kantona Sarajevo”, broj 8/11)

Član 22 stav (2)

Sredstva za finansiranje udruženja izvršavaće s u okviru razdjela ministarstava, a na osnovu Javng poziva, a po kriterijima koji su utvrđeni u Odluci o općtim kriterijima za raspodjelu sredstava za rad neprofitnih organizacija I udruženja koja se finansiraju-sufinansiraju iz Budžeta Kantona Sarajevo.

Zakon o udruženjima i fondacijama Bosne i Hercegovine (“Sl. glasnik”, br. 32/01, 42/03 i 63/08)

Član 3.

2.Udruge i zaklade imaju slobodu djelovanja na cijelom području Bosne i Hercegovine, bez obzira gdje su registrirane.

Jedinstvena pravila za izradu pravnih propisa u institucijama Bosne i Hercegovine (“Sl. glasnik”, br. 11/05)

Član 46.

(Svrha i obim izmjena i dopuna)

(3) Ako se više od polovine članova osnovnog propisa mijenja, odnosno dopunjuje, potrebno je pristupiti donošenju novog propisa.

